
						વિકિસ્રોતમાંથી

					

					


					
					
					આ પાનું પ્રમાણિત થઈ ગયું છે.



શાર્દૂલવિક્રીડિત





વ્હેળામાં જલ નૃત્યથી ઊછળીને ચાલ્યું જતું ત્યાં હતું,

કોઈ ક્રૌંચી પડી હતી જલ કને તીરે ઘવાઈ, પ્રભુ!

સામે ભીલ તહીં નિશાચર સમો ઊભો હતો ઘાતકી,

ક્રૌંચોનું યૂથ અભ્રમાં ઊડી ઊડી ચીસો હતું પાડતું!






મંદાક્રાંતા





એ કન્યાના મુખ ઉપરથી આંસુની ધાર વ્હેતી,

તે પારધિ કુતૂહલ વતી જોઈ કન્યા રહ્યો’તો;

એ બન્ને ને તડફડતી એ કુંજની છાય લાંબી,

ધીમે વ્હેતા સલિલ ઉપરે ધ્રૂજતી છે છવાઈ!






અનુષ્ટુપ





મચ્યું છે યુદ્ધ બ્રહ્માંડે, દેવ દાનવનું સદા;

હણે છે કોઈ તો કોઈ રક્ષાનું કરનાર છે!






શાર્દૂલવિક્રીડિત





ચાલ્યો ભીલ ગયો વને મૂકી દઈ એ ક્રૌંચ કન્યા કને,

કન્યા તે પર સિંચતી જલ અને જોઈ રહી’તી દુઃખે;

ત્યાં કોઈ નરની પડી જલ મહીં છાયા પછાડીથી ને

જોઈ આકૃતિ ભવ્ય સુન્દર જરા ઝંખાઈ કન્યા ગઈ!






(?)





પણ ક્ષણ મહીં ગાલે ઓષ્ઠે રતાશ ભરાઈ, ને

વળી ક્ષણ મહીં તે ચ્હેરામાં ફિકાશ ફરી વળી;

હૃદયપડદા ફૂલી જાતા, તૂટી ધડકી જતા,

કર ધ્રૂજી જતા - સ્વેદે ભીના - પડી ગઈ ક્રૌંચી ત્યાં!






હરિણી





નયન તિરછાં પેલાનાં એ નિહાળી રહ્યાં હતાં,

પરવશ કરી કન્યાને એ થતો પરનો હતો;

પરવશ થવું વ્હાલું શાને યુવાન દિલે હશે?

પરવશ થઈ રોવું શાને યુવાન દિલો ચહે?






મંદાક્રાંતા





શું જાણે કે પરવશ થઈ આસું છે વ્હોરવાનાં?

શું જાણે કે હૃદય ધરતાં ઘા જ છે લાગવાના?

આ સંસારે પ્રથમ પ્રીતિએ કોણ જાણી શક્યું છે,

કે પ્રીતિનું રુધિર સઘળું ઉષ્ણ અશ્રુ તણું છે?






અનુષ્ટુપ





‘શ્રમ આવો જવા દેને, ધોઉં હું તુજ ક્રૌંચને’

બેઠો પાસે વદી એવું, ને પક્ષી કરમાં લીધું,






હરિણી





નયન રસિલાં ગોષ્ઠી મીઠી ચલાવી રહ્યાં હતાં,

હૃદય ધડકે–તે ભાવો એ ઉરો સમજ્યાં હતાં;




કલાપીનો કેકારવ/૧૨૧

